
Protocol 
 

dalla radunonza communala dils 27 da matg 2024 ella halla polivalenta a Trin 

 

 

 Il president communal Maurus Caflisch beneventa 62 persunas alla secunda radunonza 

communala digl onn 2024.  

 Igl invit ei vegnius distribuius ad uras. La gliesta da tractandas vegn approbada.  

 Sco dumbravuschs vegnan Bruno Frischknecht e Jakob Casty eligi. 

 

 

Tractandas: 

 

1. Protocol dalla radunonza communala dils 14 da mars 2024 

2. Cuntinuar cun la gestiun dall’ovra electrica Pintrun sco ovra partenaria cun participaziun da 

maioritad dalla vischnaunca da Trin: niev concessiunament, renunzia al retuorn dils implonts e 

conclus da credit dad 1.55 milliuns francs per separticipar ad ina nova societad partenaria ed 

indemnisar il cantun Grischun  

3. Varia 

 

 

1. Protocol dalla radunonza communala dils 14 da mars 2024 

 
Duront l’exposiziun publica dils 22 da mars tochen ils 22 d’avrel 2024 ein neginas objecziuns 
entradas. Il protocol vala damai sco approbaus. All’actuara vegn engraziau per sia lavur da redeger il 
protocol.  

 

 

2. Cuntinuar cun la gestiun dall’ovra electrica Pintrun sco ovra partenaria cun participaziun da 

maioritad dalla vischnaunca da Trin: niev concessiunament, renunzia al retuorn dils implonts e 

conclus da credit dad 1.5 milliuns francs per separticipar ad ina nova ovra partenaria ed 

indemnisar il cantun Grischun 

 

Il president communal introducescha la tractanda. El renda attent che la vischnaunca ha el vargau 

informau gia pliras ga davart il stan dils sclariments en connex cun l’ovra electrica Pintrun. 

All’occurrenza publica dils 30 d’avrel 2024 ein las persunas interessadas vegnidas informadas en 

detagl davart il project. Las damondas e malsegirtads ch’ein vegnidas exprimidas lezza ga han saviu 

vegnir risguardadas per l’occurrenza dad oz. Quella prevesa da dar ina survesta dalla situaziun 

actuala, da presentar il model proponiu cun ina cuntinuaziun dalla gestiun dall’ovra electrica Pintrun, 

l’opiniun dalla vischnaunca da Trin ed ils proxims pass da procedura. 

 

L’ovra electrica Pintrun ei in implont da fermada ella planira Isla cun ina gallaria da pressiun, ina stiva 

d’aua ed ina lingia da pressiun tochen alla centrala dall’ovra electrica sper il Rein. L’ovra electrica ei 

oz en possess dall’Axpo Hydro Surselva AG (AHS). Il lag d’accumulaziun cun in volumen da 23’000 

m3 ei plitost in lag da cumpensaziun. La concessiun ei vegnida surdada igl onn 1942 ed ei valeivla 80 

onns naven dall’entrada en vigur. Ella scada ils 30 da november 2024. 

 

Las pusseivladads d’agir suenter la scadenza dalla concessiun seresultan dallas basas legalas. 

Quellas ein vegnidas presentadas gia alla radunonza communala dils 30 d’uost 2022. Da principi sto 

la vischnaunca decider, sch’ella vul far diever dil dretg da retuorn dils implonts ni buc. Sche la 

vischnaunca vul cuntinuar cun la gestiun dall’ovra electrica, drova ella denton en mintga cass ina 

concessiun per far diever dalla forza hidraulica.   

 



Cun auters plaids: exequir il dretg da retuorn dils implonts vul dir da cuntinuar el futur senza la 

concessiunaria actuala. Sche la vischnaunca renunzia da far diever da quei dretg, ei la concessiunaria 

actuala vinavon participada alla gestiun dall’ovra electrica. Sche la vischnaunca renunzia al dretg da 

retuorn dils implonts e surdat buc ina nova concessiun, sto ella prender mesiras da segirtad e da 

restabiliment, vul dir disfar ils stabiliments dall’ovra. 

 

Gia alla radunonza communala dils 30 d’uost 2022 ein las votantas ed ils votants s’exprimi a favur 

d’ina cuntinuaziun dalla gestiun dall’ovra electrica ed han approbau in credit per elaborar in project da 

concessiun. La suletta opziun presenta lezza gada era quella da far diever dil dretg da retuorn dils 

implonts e da constituir ina nova societad. Suenter la radunonza communala han ins immediat 

entschiet ad elaborar il concept da concessiun e da menar tractativas cun l’AHS davart il retuorn dils 

implonts.  

 

Suenter las empremas sesidas eis ei denton spert daventau clar ch’ei deva differentas imaginaziuns 

davart la damonda en tgei stadi ch’ils implonts duevan esser il mument da lur retuorn. Ins ha schizun 

discutau, sch’il cantun Grischun astgi relaschar ina legislaziun davart las cundiziuns pretendidas per 

ils implonts ni sch’il dretg federal hagi precedenza. In retuorn dils implonts da quei gener ei aunc mai 

vegnius realisaus el cantun Grischun. Ei fuss pia iu per posiziuns fundamentalas che vessen giu 

consequenzas era per pli gronds retuorns d’implonts el cantun e per part ell’entira Svizra. En quella 

situaziun eis ei stau previsibel ch’ei vess dau ualti biars aspects giuridicamein contestabels en connex 

cun il retuorn dils implonts. 

 

Egl emprem quartal 2023 ei lu la porta per ina sligiaziun alternativa sesaviarta. Il punct da vesta dalla 

AHS da buca haver interess da cuntinuar cun la gestiun dall’ovra electrica ei serelativaus ed ins ha 

suttamess ad ella ina proposta cun renunzia dil retuorn ed ina participaziun da maioritad dalla 

vischnaunca. Silsuenter ha il team che dueva negoziar il retuorn dils implonts fatg ina proposta. Quella 

dueva ademplir las finamiras dalla vischnaunca senza exequir il dretg da retuorn ed aschia era evitar 

la resca da liungas dispetas. Il resultat dallas negoziaziuns da varga in onn ei il model proponiu oz.   

 

Cun auters plaids: la situaziun actuala ei quella che l’AHS posseda e gestiunescha l’ovra electrica e fa 

diever dall’energia. La concessiun per quella lubientscha scada ils 30 da november 2024. Ils implonts 

duein vegnir transferi en ina nova societad, alla quala la vischnaunca ei participada cun 70%. Quella 

societad duei vegnir concepida sco societad partenaria. Ils ulteriurs partenaris ein il cantun Grischun 

cun ina participaziun da 10% e l’AHS cun 20%. L’energia producida vegn furnida als partenaris tenor 

lur cumpart encunter indemnisaziun dils cuosts da producziun e sa vegnir utilisada independentamein 

da quels. Per contonscher quei drova ei entgins pass che vegnan explicai sutvart.  

 

Igl emprem pass ei da concluder la cunvegna da renunzia al dretg da retuorn dils implonts. Quei sto la 

radunonza communala far. Sch’ella renunzia al retuorn dils implonts, vul quei dir che la vischnaunca 

surpren buc ils implonts, mobein surlai els alla concessiunaria actuala per utilisar vinavon els. Tenor la 

Lescha davart il dretg dallas auas dil cantun Grischun (LDAG) decida la radunonza communala davart 

quei pass. Da risguardar en quei connex ei il fatg che la lescha prescriva il pagament d’ina 

indemnisaziun en cass d’ina renunzia al dretg da retuorn dils implonts.  

 

Per calcular quella indemnisaziun han ins schau valetar ils implonts ed eruir il recav approximativ dils 

proxims decennis. A basa da quellas stimaziuns han ins determinau ina contribuziun unica. El model 

proponiu duei il recav vegnir valetaus mintg’onn posteriuramein a basa dils prezis dil marcau effectivs 

inclusiv ils recavs dallas garanzias d’origin e dils survetschs da sistem. Da quels vegnan deduci ils 

cuosts effectivs dalla gestiun dall’ovra electrica. Dalla differenza vegnan 40% dalla cumpart dils 20% 

che l’AHS posseda indemnisai sco renta alla vischnaunca cun dretg da retuorn. Tenor la cumpart dil 

retuorn sto quella renta silsuenter aunc vegnir repartida denter il cantun Grischun e la vischnaunca da 

Trin. 

 



Il secund pass pertucca la nova concessiun che sto vegnir surdada naven digl 1. da december 2024 

per saver gestiunar vinavon ils implonts. Tier l’ovra electrica Pintrun setracta ei surtut dall’aua dalla 

vischnaunca da Trin e per ca. 0.8 % dall’aua dalla vischnaunca da Panaduz. La nova societad duei 

esser la concessiunaria. La Regenza dil cantun Grischun dat l’approbaziun suenter haver consultau ils 

uffecis cantunals e per part era federals.  

Quei process vegn segir a cuzzar pli ditg che tochen igl 1. da december 2024. Perquei eis ei stau 

necessari d’inoltrar il medem mument ina damonda da relaschar mesiras preventivas. La finamira ei 

da contonscher ina toleranza dalla gestiun entochen che la concessiun cun tut ils detagls vegn 

approbada.    

 

La concessiun lubescha d’utilisar duront 60 onns 4.82 m3/s dall’aua dil Flem. Per far diever dall’aua 

eis ei da pagar ina taxa da concessiun ed in tscheins d’aua annual.   

 

El tierz pass eis ei da fundar ina nova societad sco societad d’aczias cun sedia a Trin. Igl ei previu da 

crear in capital d’aczias dad 1.5 milliuns francs per pagar ils cuosts da partenza. Quels cumpeglian 

l’acquist dils implonts, il project da concessiun ed il pagament dallas taxas da concessiun. La finamira 

dalla societad partenaria ei buca da far in gudogn aschi grond sco pusseivel, mobein da producir 

energia favoreivla. Ils partenaris surprendan quell’energia e realiseschan eventuals 

gudogns/eventualas sperditas en lur constructs respectivs. Igl ei buca previu che la societad sezza 

engaschi persunal. La gestiun vegn surdada – analog all’ovra electrica Mulin – a tiarzs a basa d’ina 

cunvegna da prestaziun. Suenter ina fasa da transiziun da 5 onns surpren l’AHS quella senza 

interrupziun. Silsuenter sa la gestiun vegnir scretta ora publicamein. 

 

El quart pass eis ei previu d’acquistar differents beins per possibilitar la gestiun dall’ovra electrica. Ils 

implonts existents dall’AHS vegnan surprendi per in prezi da fr. 100'000.-. L’AHS vegn ultra da quei a 

pagar ina contribuziun unica dad 1.2 milliuns francs per reglar ils puncts aviarts concernent il stadi dils 

implonts il mument che la concessiun scada. Quella contribuziun ei destinada per investiziuns en ina 

gestiun segira ed economica. Aschia ein ils puncts aviarts concernent il stadi dils implonts reglai a 

moda amicabla, efficienta e pragmatica il mument dil retuorn dils implonts. Per ils cuosts effectivs 

surpren l’AHS ultra da quei il project da concessiun, per il qual il Cantun e la vischnaunca han gia giu 

expensas, sco era las prestaziuns preliminaras per sanar l’accessibladad dils pèschs.  

 

El davos pass sto la vischnaunca indemnisar il cantun Grischun per la participaziun pli bassa che 

corrispunda buc alla relaziun dalla cumpart da retuorn dils implonts. Tenor la LDAG han las 

vischnauncas ed il Cantun il dretg da retuorn dils implonts mintgamai per la mesadad. Cunquei che la 

concessiun per l’ovra electrica Pintrun ei vegnida surdada avon che quella lescha ei entrada en vigur, 

sesposta la cumpart a favur dalla vischnaunca e munta a 44.4% per il Cantun ed a 55.6% per la 

vischnaunca da Trin. Las participaziuns effectivas muntan denton a 10% e 70%. La vischnaunca ed il 

Cantun ein secunvegnidas ad ina prestaziun da cumpensaziun da fr. 500'000.- a basa dallas 

valetaziuns fatgas en connex cun las negoziaziuns.   

 

In tal project cumpeglia adina rescas e schanzas. La vischnaunca da Trin sebasa en sia valetaziun sin 

las duas finamiras principalas determinadas dalla radunonza communala dils 30 d’uost 2022: garantir 

la cuntinuaziun dalla gestiun dall’ovra electrica Pintrun ed augmentar la creaziun da valur per la 

vischnaunca da Trin.   

Il model eligiu ha gronds avantatgs enviers l’execuziun dil dretg da retuorn: ils puncts aviarts san 

vegnir sclari, il know-how dalla concessiunaria actuala resta ella societad ed il Cantun ei era 

participaus sco partenari. Sco acziunaria principala sa la vischnaunca en futur prender in’influenza 

decisiva ed augmentar a moda considerabla la creaziun da valur cun igl acquist d’energia, il tscheins 

d’aua e las dividendas. Dalla vart dallas rescas sesanflan ils cuosts da producziun: quels ston vegnir 

pagai independentamein dils resultats dall’utilisaziun. Ina conresponsabladad per la finanziaziun dalla 

societad resta medemamein tier la vischnaunca ed il possess da tals implonts includa adina era certas 

rescas tecnicas.  



Facit: cun il model proponiu eis ei pusseivel da contonscher las finamiras definidas ed ils cuosts da 

producziun actuals da meins che 6 raps permettan bunas opziuns d’utilisaziun. Cun ils recavs dils 

proxims onns duei vegnir creau in fond per investiziuns futuras. La suprastonza communala ei 

perschuadida che las schanzas e pusseivladads ein pli grondas che las rescas.   

 

Ils proxims pass – sch’il project vegn approbaus – ein d’inoltrar al Cantun la damonda da relaschar 

mesiras preventivas e la damonda d’approbar la concessiun. Silsuenter vegn la «Ovra electrica 

Pintrun SA/KW Pintrun AG» fundada ed ei setracta da concluder cunvegnas davart ils acquists da 

beins, la gestiun e l’utilisaziun.   

Sch’il project vegn refusaus alla radunonza communala dad oz, ston ils treis partenaris aunc ina gada 

evaluar las pusseivladads d’agir. Cunquei ch’ei vegn probablamein buc a dar ina sligiaziun entochen 

la scadenza dalla concessiun, stuess l’ovra electrica Pintrun sistir las activitads. Ei resta da sclarir 

giuridicamein co proceder il mument dalla fin dalla concessiun. Tut tenor stuess la vischnaunca 

renunziar preventivamein al retuorn dils implonts.   

 

Il president communal arva la runda da damondas e da discussiun.  

 

Dil ravugl dallas presentas e dils presents vegn ina damonda da prender il plaid: La suprastonza 

communala havessi giu igl onn 2014 peda da prender per mauns il project d’in retuorn dils implonts. 

Apparentamein hagi ella buca nezegiau quei temps. Il model da rentas proponiu seigi problematics. 

Sco basa per eruir ils recavs veglien ins prender la valetaziun dall’energia cumparegliada cun il prezi 

effectiv dil marcau. Da l’autra vart seigi era necessari da tener en egl ils cuosts. Ultra da quei stoppien 

ins menar in conto per il transport da perditas. Las rentas vegnessien pagadas pér, cura ch’il transport 

da perditas mussasss cefras positivas. Il prezi effectiv dil marcau seigi cun 2 raps dapi onns fetg bass. 

Ils cuosts per las lavurs da revisiun e da renovaziun vegnien ad esser aults ils proxims onns, aschia 

ch’ei vegni segir buca pagau ina renta. L’AHS survegnessi aschia gratis e franco ina participaziun da 

20% alla nova societad. Ultra da quei seigi era buca reglau co l’eventuala renta vegni repartida denter 

la vischnaunca ed il Cantun.  

Tenor la LDAG art. 29 hagien ils possessurs d’ovras electricas da mantener ils implonts da tut temps 

e da procurar ch’ils indrezs funcziunien endretg. Las maschinas seigien en in schliet stan, e quei 

corrispundi buc alla lescha. Ei maunchi ina regulaziun per las aschinumnadas parts schetgas dils 

implonts da retuorn (generaturs, indrezs da distribuziun, transformaturs, regulaziuns, indrezs da 

protecziun). Ei seigi reglau negliu co ils documents dils implonts (plans da construcziun, plans da 

maschinas, schemas, etc.) vegnien inventarisai e surdai. Cun pagar 1.2 miu. francs vegli l’AHS 

mitschar da sia responsabladad. Cun il pagament vegli l’AHS s’appropriar dalla gestiun e dalla 

direcziun. Sch’ils daners tonschien per restabilir il stadi conform alla lescha seigi tuttavia buca sclariu, 

demai ch’ins sebasi mo sin valetaziuns approximativas. Ins stoppi constatar clar e bein ch’ils 

documents presents seigien vegni redigi e concludi praticamein dall’AHS en atgna reschia. La 

strategia dil cantun Grischun en connex cun la forza hidraulica prevesi negina participaziun ad ovras 

electricas da tala grondezia e tuttina vegli il Cantun ussa separticipar. Davart la strategia da gestiun 

seigi da dir ch’il menaschi duessi vegnir garantius cun agen persunal. Il project ella fuorma actuala 

seigi da refusar.  

 

Il president communal pren posiziun sco suonda: La sligiaziun proponida oz corrispundi buc al 

giavisch digl oratur precedent, mo la suprastonza communala seigi perschuadida da s’engaschar per 

il dretg model.   

 

In’ulteriura persuna dil ravugl dallas presentas e dils presents pren il plaid: Il project seigi in tierm 

impurtont per la vischnaunca, in project intergeneraziunal. La responsabladad principala per ils 

implonts ed indrezs, pia las schanzas e rescas, surprendi la vischnaunca da Trin. Treis puncts davart 

ils implonts: malgrad ses 80 onns seigi l’ovra electrica en in bien stan. La topografia seigi fetg buna, igl 

implont sesanfli buc en ina zona da prighel. La grondezia dil menaschi mondi a prau cun la 

vischnaunca e cun sias pusseivladads finanzialas. La vischnaunca da Trin s’exponi buc ad ina gronda 



resca ed hagi cun l’AHS ina partenaria persistenta cun bia know-how. Las schanzas predomineschien 

la resca e perquei seigi il project d’approbar.  

 

 

In’ulteriura persuna presenta pren il plaid: Il project includi entginas rescas, denton era biaras 

schanzas. La persuna fa las suandontas damondas: Co vegnan las sinergias nezegiadas? Tgi 

utilisescha l’energia? Ha la populaziun in nez direct? Savein nus profitar da prezis pli favoreivels?  

 

Il president communal pren posiziun: Ins profiteschi dallas sinergias dapertut, nua che quei seigi 

pusseivel, mo ei fetschi buca senn da recrutar agen persunal per ina tala ovra. La gestiun dall’ovra 

electrica Mulin ei gia vegnida surdada cun in mandat da prestaziun a Flims Electric. Era per l’ovra 

electrica Pintrun seigi Flims Electric in partenari pusseivel per il futur. Concernent la vendita hagi la 

suprastonza communala priu la decisiun da buca negoziar l’energia cun intent da gudogn alla buorsa, 

mobein d’utilisar ella per il provediment da basa dall’atgna clientella d’electricitad. L’ovra electrica 

produceschi igl unviern ver 5 uras gigawatt e quellas vegnan dabien alla clientella grazia als prezis 

stabils.    

 

Ina persuna s’annunzia cun ina damonda da capientscha: Co e cura eis ei da pagar la summa dad 

1.55 milliuns francs? 

Il president communal declara che la vischnaunca da Trin seigi actualmein liquida e sappi pagar 

quella summa senza finanziaziun jastra. Il termin dil pagament dependi dalla fundaziun dalla nova 

societad. Quei savessi esser il cass aunc igl onn 2024. 

 

In’ulteriura persuna s’annunzia cun ina damonda da capientscha: Pertgei ha la vischnaunca buc eligiu 

il model da rentas era per l’indemnisaziun al Cantun?  

Thomas Schmid, menader digl Uffeci d’energia e da traffic dil cantun Grischun, declara ch’ins sappi 

buca cumparegliar quei. Il model da rentas seigi l’indemnisaziun dalla concessiunaria actuala per la 

renunzia al retuorn dils implonts. La cumpensaziun denter la vischnaunca ed il Cantun seigi ina spira 

cumpensaziun dallas relaziuns da participaziun. En connex cun in votum precedent menziunescha 

Thomas Schmid che la strategia dil Cantun en connex cun la forza hidraulica seigi da principi quella 

d’augmentar la creaziun da valur dalla forza hidraulica per il Cantun e las vischnauncas. Cun 

separticipar all’ovra electrica Pintrun veglien ins era rimnar experientschas per cass futurs.  

 

Ina dallas persunas presentas vul saver co il cussegl d’administraziun seigi representaus ella nova 

societad resp. cura ch’il cussegl d’administraziun entri en uffeci?  

Il president communal informescha ch’ils documents da fundaziun seigien en preparaziun e ch’ei 

vegni a dar ina midada fluctuonta. Il team da negoziaziun actual vegni a far las lavurs necessarias 

entochen che la societad seigi en funcziun.    

 

In’ulteriura persuna vul saver tgei che succedi, sch’in auter offerent surprendi suenter 5 onns la 

gestiun dall’ovra. Sche l’AHS seigi participada vinavon?  

 

Il president communal declara ch’ins stoppi considerar la gestiun independentamein dil possess e 

dall’utilisaziun dall’energia. Pia gie, era sche l’AHS seigi en 5 onns buca la gestiunaria dall’ovra, resti 

ella possessura da sia part da 20% e sappi utilisar independentamein l’energia respectiva. 

 

In’ulteriura persuna vul saver tgei influenza che la vischnaunca da Panaduz hagi en connex cun il 

project?  

Il president communal informescha che la vischnaunca da Trin hagi gia igl onn 2013 menau discuors 

cun la vischnaunca da Panaduz a caschun dall’examinaziun per in niev concessiunament anticipau. 

Cunquei che la vischnaunca da Panaduz seigi lezza ga buca stada involvida ella surdada dalla 

concessiun, seigi ella era buca participada al retuorn dils implonts. Ella havessi denton tenor art. 22 

LDAG la pusseivladad da pretender ina participaziun el rom dil niev concessiunament. La situaziun 

actuala seigi quella che la vischnaunca muossi negin interess per quella pintga cumpart. Suenter la 



decisiun dad oz vegni la vischnaunca da Trin denton ad encurir aunc ina gada il discuors cun 

Panaduz. Sche la vischnaunca da Panaduz duessi far diever da siu dretg, vegnessi quella part 

adossada alla vischnaunca da Trin. Cun ina cumpart da ver 0.8% fussi quei denton buca decisiv. En 

mintga cass stoppi la vischnaunca da Panaduz conceder il dretg d’utilisaziun. Per quei intent seigi 

planisau il november 2024 ina votaziun all’urna. Mo era in NA dalla vischnaunca da Panaduz savessi 

buc impedir il project, perquei che la Regenza savessi sin fundament dallas relaziuns surpassar la 

decisiun dalla vischnaunca da Panaduz.   

 

In’ulteriura persuna vul saver tgei summa ch’ins prevesi d’investir ils proxims onns els implonts? 

Il president communal informescha ch’ins quenti cun investiziuns da ver 22 milliuns francs tochen igl 

onn 2029. Schebein ed en tgei rom che quellas investiziuns vegnien fatgas effectivamein, stoppien ins 

evaluar ils proxims onns. Ei seigi era buc aschia che la vischnaunca da Trin stoppi finanziar ils 22 

milliuns francs, mobein che la societad finanzieschi quels, sco autras societads era, cun emprests da 

banca, emprests d’acziunaris, mo segir era cun agens mieds, p.ex. cun augmentar il capital d’aczias 

dalla vischnaunca en proporziun da sia participaziun.   

 

In’ulteriura persuna vul saver tgei gudogn che l’AHS hagi fatg ils davos 20 onns? 

Il president communal informescha che la cefra exacta seigi buc enconuschenta e che l’AHS 

publicheschi era buca las cefras corrispundentas. Ins hagi denton fatg stimaziuns approximativas el 

rom dalla calculaziun dalla rentabladad ed integrau quellas ellas lavurs successivas.   

 

La suprastonza communala propona da dar alla "Ovra electrica Pintrun SA/Kraftwerk Pintrun AG" (en 

fundaziun) la concessiun per utilisar il Flem e d’approbar la cunvegna da renunzia al retuorn dils 

implonts cun l’AHS ed il cantun Grischun, d’approbar la cunvegna cun il cantun Grischun concernent 

la renunzia dil retuorn dils implonts e d’approbar in credit da CHF 1.55 milliuns francs per la 

participaziun e l’indemnisaziun. 

 

Ina persuna dil ravugl dalla radunonza propona da far la votaziun en scret. 

Il president communal explichescha che la proposta stoppi vegnir sustenida da silmeins 5 ulteriur:as 

votant:as e damonda tgi che sustegni la proposta.  

La proposta vegn sustenida da 3 votant:as, ei dat pia ina votaziun aviarta. 

 

La radunonza communala approbescha la proposta dalla suprastonza communala cun gronda 

maioritad e cun 1 cuntervusch e 4 abstenziuns.  

 

 

3. Varia 

 
Il president communal informescha che la secunda exposiziun da cooperaziun davart la revisiun totala 
dalla planisaziun locala hagi saviu vegnir terminada l’entschatta da matg. Ei seigien aunc ina gada 
entradas treis propostas che hagien denton gia saviu vegnir elaboradas. La suprastonza communala 
hagi gia deliberau il project per mauns dalla radunonza communala. Alla proxima radunonza 
communala dils 21 da zercladur 2024 vegni votau davart la fatschenta.   
 
Il president communal informescha che l’ustria Crestasee hagi anflau cun Eliane Steingruber ina nova 
fittadina. 
 

In’ulteriura persuna vul saver co ei stetti cun las fermadas digl auto da posta adattadas als basegns 

da persunas cun impediments enteifer la vischnaunca? 

Il president communal informescha che las fermadas digl auto da posta vegnien planisadas el rom d’in 

concept da gestiun e da concepziun cumplessiv per la via principala tras Trin Vitg. Quei project seigi 

denton buca vegnius priorisaus pervia dall’urgenza d’auters projects, denter auter era il project 

presentau oz davart l’ovra electrica Pintrun. La finamira seigi da persequitar vinavon il project el 

decuors digl onn restont e da realisar las empremas mesiras igl onn proxim.   

 

 



Fin dalla radunonza allas 22.15  
 
 

Trin, ils 27 da matg 2024 
 
 

il president communal:  l’actuara: 
 
 
 

Maurus Caflisch   Olivia Buonvicini 


